
ЗАХИДАЛ 136

	 

	АНГЛИ ДЭЛХИЙН МӨНГӨ ХҮҮЛЭГЧ БОЛОН ХУВИРСАН НЬ

	 

	1933 оны хоёрдугаар сарын 23

	 

	Англи арван есдүгээр зууны үед аж үйлдвэрээ хөгжүүлж, колони ба хараат орнуудыг дарлан мөлжих замаар хөгжин цэцэглэжээ. Гол нь аж үйлдвэрийн дөрвөн салбарыг хөгжүүлснээр англи баяжсан бөгөөд гол голоос нь нэрлэвэл: хөвөн нэхмэлийн аж үйлдвэр, нүүрс хар металл, хөлөг онгоцны аж үйлдвэр байлаа. Тэдгээр салбарыг тойрон, бас тэднээс тусдаа хүнд ба хөнгөн аж үйлдвэрийн бусад олон салбар хөгжжээ. Худалдаа ба банкны олон гэр бүл гарч иржээ. Британийн худалдааны хөлөг онгоцнууд дэлхийн бараг бүх орноор хэсүүчлэх болж, тэд зөвхөн английн таваар төдийгүй, аж үйлдвэр хөгжсөн бусад орны бараа таваарыг тээвэрлэж байлаа. Британийн хөлөг онгоц дэлхийн худалдаанд бараа таваар зөөх тээврийн гол хэрэгсэл болжээ. Лондонд байдаг Ллойдын даатгалын том нийгэмлэг дэлхийн хөлөг онгоцны аяллын гол төв болсон байв. Хөгжин байсан аж үйлдвэр ба худалдаа парламентад шийдвэрлэх хэмжээгээр нөлөө үзүүлэх болжээ.

	Улс оронд нь баялаг урсан орж ирж, дээд, дунд ангийнхан өдрөөс өдөрт баяжин, тэр баялгийн зарим хэсэг ажилчин ангид хүртэл хүртэх болсон тул тэдний амьдрал дээшилжээ. Баячуудын завшсан тэр бүх баялгаар юу хийвэл зохих байсан бэ? Огт ашиглахгүй орхино гэдэг тэнэг хэрэг, тийнхүү хүн бүхэн аж үйлдвэрийг шамдан дэлгэрүүлж, улам их таваар үйлдвэрлэн, улам улам их ашиг олох болсон байна. Тэрхүү баялгийн үлэмж хэсгийг Англи ба Шотландад шинэ шинэ завод, төмөр зам, бусад үйлдвэрийн газар барьж байгуулахад зориулан зарцуулах болжээ. Хэсэг хугацаа өнгөрсний дараа, маш олон завод, фабрик байгуулагдаж, улс орон нийтээрээ аж үйлдвэржсэний дараа өрсөлдөөн ихэссэн учир ашгийн хэмжээ хорогдох болжээ. Тэгэхийн хамт мөнгөжиж авсан капиталистууд мөнгөө гаднын оронд илүү ашигтайгаар гаргах боломжийг эрж хайн тийм ажлаар хөөцөлдөж гарчээ. Дэлхий дахинаар төмөр зам барьж, кабель ба телеграфын утасны шугам тавьж, фабрик, заводууд байгуулж байв. Европ Америк, Африкт, британийн эзэмшил газруудад байгуулсан тийм маягийн олон үйлдвэрийн газарт Английн илүүдэл мөнгө их хэмжээгээр зарцуулагдаж байв. Байгалийн их нөөц баялагтай Америкийн Нэгдсэн Улс түргэн хөгжиж английн мөнгөний үлэмж хэсгийг тэд өөртөө төмөр зам зэргийг барьж байгуулахад зориулан авч байжээ. Өмнөд Америкт, ялангуяа Аргентинд англичууд асар их тариалангийн аж ахуйтай болсон байв.  Канад, Австрали хоёр английн капиталын тусламжтайгаар эдийн засгаа барьж байгуулж байв. Хятадад концесс байгуулахын төлөө өрсөлдөн тэмцэлдэж байсан тухай би чамд зарим зүйлийг хэлсэн билээ. Англичууд Энэтхэгт ноёрхлоо тогтоосон учир төмөр зам барих зэрэг ажилд зориулан өөрсдийн тогтоосон болзлын дагуу хэмжээлшгүй өндөр хүүтэйгээр зээл олгож байлаа.

	Тийнхүү Англи улс дэлхийн мөнгө хүүлэгч болж, Лондон хот дэлхийн мөнгөний зах зээл болон хувирсан байв. Гэвч Англи мөнгөн зээл олгоно гэдэг бол Англиас бусад оронд шуудай шуудай дүүрэн алт, мөнгө, бэлэн мөнгө явуулаад байсан гэсэн үг гэж бодож болохгүй. Орчин үеийн үйлдвэр худалдааны эзэд тийм аргаар ажиллахгүй, тэгвэл гүйлгээнд хэрэглэх, алт, мөнгө хүрэлцэхгүйд хүрнэ. Юм мэддэггүй хүмүүс алт, мөнгийг маш чухал зүйл мэт боддог байна, гэвч тэр бол зөвхөн таваарын солилцоо ба гүйлгээ хийх хэрэгсэл төдий юм. Мөнгийг идэж ууж, өмсөж болохгүй, нэг их ашиг тус багатай гоёж чимэхээс өөр ямар нэгэн юманд хэрэглэх аргагүй юм. Жинхэнэ баялаг бол ашиглачхаж болдог таваарыг л эзэмших явдал мөн. Тийм болохоор Англи, бүр нэрлэн хэлбээс английн капиталистууд мөнгө зээлүүлнэ гэдэг бол гадаадын аж үйлдвэр буюу төмөр зам барихад зориулан тодорхой хэмжээний мөнгөөр бодож бэлэн мөнгөний оронд британийн таваарыг илгээж байсан гэсэн үг юм. Тийнхүү бусад оронд төмөр зам барихад зориулж английн машин, материалуудыг илгээж байжээ. Тэр нь английн аж үйлдвэрт ашигтай байснаас гадна, илүүдэл мөнгөө өндөр ашигтайгаар гүйлгэх боломжийг английн үйлдвэрийн эздэд олгож байлаа.

	Мөнгө хүүлэх явдал маш ашигтай ажил байсан тул Англи улс түүнийг хэчнээн ихээр хэрэглэнэ тэр хэмжээгээр баяжиж байлаа. Юу ч хийхгүйгээр зөвхөн хүүгийн ногдол ашгаар амьдрагч хүмүүсийн том давхраа бий болсон байв. Тэдэнд ажил хийх, ямар нэгэн юм үйлдвэрлэх гэх шаардлага ч байсангүй. Тэд ямар нэгэн төмөр замын компани буюу цайны тариалангийн аж ахуй, эсхүл өөр үйлдвэрийн газрын хувь нийлүүлсэн акцыг бариад сууж байдаг, тэгээд л оногдол ашиг нь тогтмол орж ирж байдаг байв. Тийм ажилгүй хүмүүсийн сууринууд Францын Ривьер ба Итали, Швейцар зэрэг олон сайхан газарт байгуулагдаж байсны олонх нь Англид байсан нь мэдээж хэрэг.

	Англиас тийм зээллэг авдаг орнууд түүндээ ямар хүү төлдөг байсан бэ? Тэд мөн хариуд нь алт мөнгө илгээж байсангүй. Жил жилд төлж байх тийм металл тэдэнд хүрэлцэхгүй байв. Тэд таваараар төлдөг байсан ба тэгэхдээ Англи өөрөө аж үйлдвэрийн тэргүүний орон байсан болохоор аж үйлдвэрийн таваараар төлөхөөсөө илүү хүнсний зүйлийн таваар ба түүхий эдээр төлдөг байв. Улаан буудай, цай, кофе, мах, жимс, дарс, хөвөн, ноос зэрэг таваар Англи руу тасралтгүй цуван очиж байлаа.

	Хоёр үндэстэн хоорондоо худалдаа хийнэ гэдэг бол бүтээгдэхүүнээ солилцоно гэсэн үг юм. Нэг орон нь зөвхөн худалдан аваад нөгөө орон нь зөвхөн худалдаад байж болохгүй билээ. Хэрэв тийм маягаар худалдаа хийх гэвэл зөвхөн алт, мөнгөөр төлөх, улмаар тэр нь дорхноо барагдана, тэгээд худалдаа аяндаа зогсоно гэсэн үг юм. Харилцан худалдаа хийхэд таваарын солилцоо л тохиромжтой бөгөөд тэр нь зарим үед нэг оронд, зарим үед нөгөө оронд илүү тааламжтай байдаг. Хэрэв бид арван есдүгээр зууны турш Англитай хийсэн худалдааг аваад үзвэл нийтдээ англи ирүүлж байснаасаа илүү их таваарыг аваачиж байсан дүн гарна. Өөрөөр хэлбэл хэдийгээр Англи улс асар их хэмжээний таваар гаргаж байсан боловч нийт үнийн дүнгээр түүнээсээ илүү их таваарыг аваачиж байсан байна. Тэр ялгаа нь англи бэлэн аж үйлдвэрийн таваар гаргаж, оронд нь гол төлөв хүнсний таваар болон түүхий эд авч байсантай холбоотой юм. Тийнхүү өнгөц харахад англи улс худалдсанаасаа илүү их таваарыг авч, энэ нь худалдааг дэмжин хөгжүүлэхэд сайн арга биш мэт харагдана. Гэвч хэрэг дээрээ импортыг экспортоос илүү гаргаснаараа олгосон мөнгөн зээлээсээ ашиг олж байлаа. Тэр нь зээлдэгч орнууд хийгээд Энэтхэг мэт колониудаас төлж байсан алба байлаа.

	Капиталаасаа олсон ашиг нь цөм Англид очдоггүй байв. Түүний үлэмж хэсгийг өртөн оронд үлдээж, английн капиталистууд дахин гүйлгээнд оруулдаг байв. Тийнхүү гадаадад гаргасан британийн хөрөнгө оруулалт Англиас нэмж мөнгө буюу таваар гаргахгүйгээр өсөн нэмэгдсээр байлаа. Төмөр зам, суваг, бусад олон үйлдвэрийн газар барьж байгуулахад зориулан англичууд асар их хөрөнгө оруулж байсныг санаад Англид төлөх Энэтхэгийн «өр» асар их хэмжээнд хүрлээ гэж манайхан ямагт ярьдаг. Энэтхэгчүүд энэ талаар ихээхэн маргадаг боловч одоо түүнийг авч яриад байх шаардлагагүй юм. Харин тэр их хөрөнгө оруулалтын гол нь Англиас орж ирж байгаа шинэ капитал биш гэдгийг л тэмдэглэн хэлэх нь зүйтэй юм. Тэр бол Энэтхэгээс завшиж аваад дахин гүйлгээнд оруулж буй ашгаас бүрдсэн хөрөнгө юм. Плессийн дэргэд болон Клайвегийн дэргэд болсон тулалдааны үеэр л харин үнэхээр Энэтхэгээс булаан авсан асар их хэмжээний алт ба үнэт зүйлсийг Энэтхэгээс Англи руу зөөж аваачиж байсан гэдгийг би чамд ярьсан билээ. Тэр үеэс хойш Энэтхэгийг мөлжих явдал арай өөр, далдуур хэлбэртэй болж, ашгийнхаа нэг хэсгийг уг оронд буцааж хөрөнгө оруулдаг болсон байв.

	Дэлхий дахины хэмжээгээр мөнгө хүүлэгчийн үүргийг гүйцэтгэж болох цорын ганц боломжтой арга зам бол таваараа хүү төлүүлж авах явдал мөн гэдгийг Англи харуулсан юм. Тэр нь хоёр чухал сайн үр дагавартай байлаа. Англи улс хүн амаа хангах үүднээс гадаадаас хүнсний зүйл оруулахыг зөвшөөрснөөрөө өөрийн хөдөө аж ахуйг явцгүй болгож байв. Англи улс гадаадад гаргаж худалдахын тулд аж үйлдвэрийн бүтээгдэхүүн үйлдвэрлэхэд бүх хүчээ тавиад, өөрийн тариачдын хувь заяаг зоргоор нь орхисон байлаа. Англи нэгэнт гадаадаас хямд хүнсний бүтээгдэхүүн олж авч чадаж байгаа болохоор түүнийг үйлдвэрлэх гэж санаа зовох хэрэг байсан гэж үү? Хэрэв Англи аж үйлдвэрээс ихээхэн ашиг олж байсан бол хөдөө аж ахуйд санаа зовох хэрэг байсан гэж үү? Тийм учраас Англи улс хүнсний зүйлийн талаар бусад орнуудаас хараат цэвэр аж үйлдвэрийн орон болон хувирсан байлаа.

	Хоёр дахь үр дагавар нь гэвэл англи чөлөөт худалдаа хийх бодлогод шилжсэн явдал байв. Тэр бол далайн боомтууд дээрээ ачиж ирүүлсэн гадаадын таваараас гаалийн татвар авахгүй, авсан ч маш бага авна гэсэн үг юм. Англи нэгэнт аж үйлдвэрийн тэргүүлэх орон болсон учир аж үйлдвэрийн таваар худалдаалах талаар удтал ямар ч өрсөлдөөнөөс айхгүй байв. Тийм болохоор Английн хувьд гадаадын таваараас гаалийн татвар авна гэдэг бол хилийн чанадаас тээж авчирсан хүнсний зүйл ба түүхий эдээс гаалийн татвар авна гэсэн үг байв. Хэрэв тэгэх аваас ард түмний хэрэглэх хүнсний зүйлийн өртөг нэмэгдэж, өөрийнх нь аж үйлдвэрийн бүтээгдэхүүний үнийг нэмэгдүүлэхэд хүргэх байв. Түүнээс гадна хэрэв өндөр гааль тогтоосноос болоод гадаадаас таваар авахыг зогсооход хүрвэл өртэй орнууд Англид яаж өрөө төлөх сөн билээ? Тэд өрөө зөвхөн таваараар л төлж чадах байв. Англи чөлөөт худалдааны бодлогод шилжих болсон нь тийм учиртай бөгөөд гэтэл тэр үед аж үйлдвэр бүхий бусад бүх орон протекционизмын бодлого баримталж байв, өөрөөр хэлбэл гадаадаас авах таваарт гааль тогтоох замаар хөгжин байсан аж үйлдвэрээ хамгаалж байжээ. Америкийн Нэгдсэн Улс, Франц, Герман цөм протекционизмын бодлого баримталж байв.

	Арван есдүгээр зууны үед Английн баримталж байсан хөдөө аж ахуйн Эрх ашгийг үл хайхран, аж үйлдвэрийн үйлдвэрлэл хийгээд гаднаас хүнсний зүйл оруулж ирүүлэх, бусад орнуудаас алба төлүүлэх замаар өөрийн ая тухыг хангахад гол анхаарлаа төвлөрүүлж байсан бодлого ашигтай, тохиромжтой мэт зүйл байлаа. Гэвч түүний цаана англид учирч болох аюул нуугдан байсан нь одоо нэгэнт тодорхой болсон байна. Тэр бодлогыг Английн аж үйлдвэрийн давуу байдал түүний хийж байсан асар их хэмжээний гадаад худалдаанд дулдуйдан явуулж байлаа. Гэтэл тэр давуу байдлаа алдаж, бас гадаад худалдаа нь хорогдоход хүрвэл юу болох байсан бэ? Өөрийнхөө хүнсний зүйлийг юугаар нөхөх байсан бэ? Хэрэв хүнснийхээ зүй лийг нөхөж чадлаа ч гэсэн замаас нь хүчирхэг дайсан гараад ирвэл яах вэ? Улс орныг хүнсний зүйлээр хангах явдал бараг тасарсан учир дэлхийн дайны үеэр Английн ард түмэн өлсгөлөнгийн даваан дээр тулж очжээ. Гадаадынхны өрсөлдөөнөөс болж гадаад худалдаа нь хурдан буурсан явдал Англид улам ч их аюултай байв. Арван есдүгээр зууны наяад онд Америкийн Нэгдсэн Улс ба Герман гадаад зах зээл хайж эхэлсэн учир уг өрсөлдөөн улам мэдэгдэхүйц ширүүсжээ. Яваандаа бусад үндэстэн ч аж үйлдвэртэй болж, мөн зах зээл хайж эхлэн ер нь дэлхий дахин нэлэнхийдээ ямар нэгэн хэмжээгээр үйлдвэржсэн байв. Орон бүхэн хэрэгцээт бүх таваарынхаа дийлэнх хэсгийг дотооддоо үйлдвэрлэж, гадаадаас таваар оруулахгүй байхыг хичээх болжээ. Энэтхэг ч гадаадын нэхмэлийн зүйлийг оруулахыг зогсоохыг хичээж байлаа. Тэгвэл Ланкшир юу хийж, гадаад худалдаанаас хараат байгч английн аж үйлдвэрийн бусад салбарын хувь заяа ямар байх байсан бэ?

	Энэ бол Английн хувьд хүнд асуудал бөгөөд хойшид ч англид хэцүү үе тулгарах гэж байгаагийн дохио болох нь мэдээж байв. Англи бусдаас тусгаарлагдмал байж, хүнсний болон эн тэргүүний хэрэгцээт бусад бараа таваарыг зөвхөн өөрийн тулд үйлдвэрлэн амьдарч чадахгүй байв. Тэгнэ гэхэд орчин үеийн дэлхий дахин учиргүй төвөгтэй болсон байлаа. Хэрэв Англи гадаад ертөнцөөс харилцаагаа тасалж чадлаа ч гэсэн өөрийн хэт ядарч доройтсон хүн амыг хангах хүнсний зүйлийг үйлдвэрлэж чадах эсэх бол тун эргэлзээтэй асуудал байв. Гэвч энэ бол өнөөдрийн асуудал бөгөөд харин арван есдүгээр зууны үед бол нэг их ач холбогдолтой зүйл биш байжээ. Тэр үед Англи аж үйлдвэрийнхээ давуутайд найдан ирээдүйнхээ талаар зоримог алхам хийжээ. Нэг бол дэлхийн тэргүүлэх үндэстэн болох уу, эсхүл унах уу гэсэн том бооц тавьжээ. Түүнд дундаж зам байсангүй. Викторианы үеийн дунд ангийнхны төлөөлөгчид болох англичууд бол биеэ голж, өөрийгөө хянахыг үл мэдэх хүмүүс байв. Тэд удтал хөгжиж, амжилтдаа дасаж, аж үйлдвэр, худалдаа наймааны талаар тэргүүлэх болсон нь бусад улс үндэстнээс давуу байна гэдэгт нэгэнт итгүүлжээ. Тэд гадаадынхныг цөмийг нь ихэмсэг дээрэнгүй үзэх болжээ. Тэдний хувьд Ази, Африкийн ард түмэн бол, мэдээж хэрэг хүн төрөлхтний хоцрогдсон зэрлэг бүдүүлгүүд бөгөөд тийм арьстан үндэстнийг залж жолоодон, хөгжүүлж, тэнхрүүлэх заяатай англичуудын төрөлхийн авьяас билгийг ч нээгдүүлэх боломж олгогсод байв. Европ тивийн ард түмнийг хүртэл харанхуй бүдүүлэг, сүсэгт автсан гадаадынхан хэмээн үздэг байжээ. Англичууд өөрсдийгөө бусад ертөнцөөс нэгэнт түрүүлсэн, Европыг ч толгойлон манлайлагч, соёл иргэншлийн дээд төвшинд хүрсэн сонгодог ард түмэн хэмээн омтгойрон боддог байв. Британийн эзэнт гүрэн бол угтаа тэн хагас нь агуу их арьстан хэмээх үзлийг бурхан тэнгэрийн нэрээр хөөрөгдөн гааруулагч бурхан үйл ажиллагаа байлаа. Гучин жилийн өмнө Энэтхэгийн дэд хаан байсан, тухайн үедээ авьяаслаг хүний нэгд тооцогддог асан Лорд Керзон «Перс орон Персийн асуудал» гэсэн номоо «Британийн эзэнт гүрний гэгээн мэлмийн дор дэлхий ертөнцийн урьд хождын хамаг сайны дээдийг амсан байгаад сүслэн итгэгч хүмүүст» зориулсан байлаа.

	Английн викторианчуудын талаар миний энд бичсэн зүйлс ихээхэн хэлтийлгэн тохуурхсан, хачирхалтай мэт санагдаж, түүнийг ёжлон харуулах гэж оролджээ гэж чамд бодогдож болно. Эрүүл саруул ухаантай хүн яахаараа тийм болж, биеэ тоосон тийм хачин авиртай болдог билээ хэмээн гайхаж ч мэдэх билээ. Гэвч алив үндэстэн алдар нэрийн шуналыг нь билбүүрдэн тэр нь ашигтай байвал бараг юм бүхэнд бардам итгэмтгий болдог ажаам. Ганц нэг хүн хөрш зэргэлдээ хүмүүстэйгээ тэгж хэрцгий бүдүүлэг харилцах санаа хэзээ ч толгойд нь орж ирэхгүй, харин үндэстэн бол түүнийг төдий л үл ажирна. Харамсалтай нь бид юм л бол тийм байдлаар хандаж, хааяагүй үндэстнийхээ нэр төрөөр гайхуулдаг байна. Үл ялих ялгаатай байвч английн викторианчууд маягийн зан төрхтэй хүмүүсийг газар сайгүй үзэж болно. Европын үндэстэн бүгдэд Америкт ч, Азид ч байдгийн нэгэн адил түүний үүсгэвэр дүр бий юм.

	Англи ба Өрнөд Европын хөгжил цэцэглэлт нь аж үйлдвэрийн капитализмын үр юм. Тэрхүү капитализм ашгийн хойноос цадаж ханашгүй шунан тэмүүлжээ. Ашиг хонжоо олох явдал хүмүүсийг бишрүүлсэн цорын ганц шүтээн нь байв, яагаад гэвэл капитализм бол шашинтай ч, ёс суртахуунтай ч огт адилгүй юм. Тэр бол бие хүмүүс хоорондоо, үндэстэн хоорондоо үхэн хатан өрсөлдөж... хоцрогдогсдыг золигт нь гарга! гэсэн номлол байлаа. Викторианчууд шашинд хүлцэнгүй ханддагаараа гайхуулдаг байв. Тэд шинжлэх ухаан ба дэвшилд итгэдэг байлаа. Үйлдвэр худалдааны ажил болон эзэнт гүрэн байгуулах талаар тэдний олсон амжилт нь тэмцэлд тэсэн гарч чадсан сонгодог үндэстэн мөн гэдгийнх нь баталгаа болж байв. Тэдний үзэж байснаар Дарвин ийм л юмыг хэлсэн биш үү? Тэд шашны асуудалд хүлцэнгүй ханддаг гэдэг нь хэрэг дээрээ ямар ч ялгаагүй зүйл байз. Чухамдаа ямар байдаг байсныг английн зохиолч Р. Г. Тоуни ихээхэн онож бичжээ. Бурхан дэлхий ертөнцийн үйл хэргээс холхон өөрийнхөө суух газарт л суусан юм гэж тэр бичжээ. «Газар дэлхийд байгаагийн адил тэнгэрт ч хаан мөн тийм хэмжээт эрхтэй байв». Дэгжин баяжиж байсан хөрөнгөтөн тийм л үзэлтэй байлаа. Харин шашин, сүм хийдэд мөргөхийг хөхүүлэн дэмждэг нь олон түмнийг хувьсгалт үзэл санаатай болгочихгүй байхад хэрэгтэй байлаа. Шашны асуудалд хүлцэнгүй ханддаг нь бусад асуудалд тийм хандана гэсэн үг биш байв. Ихэнх ард олон маш чухал ач холбогдолтойд үзэж байсан асуудалд хүлцэнгүй ханддаггүй бөгөөд байдал өчүүхэн хурцадмагц мөнөөхөн хүлцэнгүй нь бүрмөсөн алга болдог байв. Энэтхэгт байсан Британийн засгийн газар шашинд маш хүлцэнгүй хандаж, түүнийгээ сайн үйл бүтээж байна гэж үздэг байв. Хэрэг дээрээ бол шашны асуудал ямар байгааг зүгээр л анхаарахгүй өнгөрдөг байв. Харин засгийн бодлогыг өчүүхэн шүүмжлэх буюу ямар нэгэн үйл ажиллагаа нь болгоомжлоход хүргэх бөгөөд тэр цагт түүний хүлцэнгүйг хэн ч буруушааж үл чадна! Байдал түгшүүртэй болох тутам улам дордоно. Хэрэв байдал бүр хурцдаад ирвэл засгийн газар хүлцэнгүй гэгчийг бүрмөсөн таягдан хаяж, шууд ичгүүр сонжуургүй аллага хядлага хийж эхэлнэ. Тийм явдлыг бид өнөөдөр Энэтхэгт нүдээр харж байна. Британийн хэн нэгэн түшмэлд заналхийлсэн утгатай захидал бичсэний учир дөнгөж хорь хүрч байгаа нэгэн залууг найман жил шоронд чандлан хорихоор шийтгэсэн тухай би сая сониноос уншлаа!

	Капиталист аж үйлдвэр хөгжсөнөөр байдал асар их өөрчлөгджээ. Капитализм хэмжээ далайцын хувьд улам улам томорч, том үйлдвэрийн газрууд жижгийгээ бодвол илүү ашигтай, орлоготой байдаг байлаа.

	Тийм учраас аж үйлдвэрийн бүхэл бүтэн салбарыг хяналтдаа авсан том том картель, трестүүд бий болж, тэд биеэ даасан жижиг үйлдвэрийн газрууд, жижиг үйлдвэрлэгчдийг залгих болжээ. Хувийн санаачилга гаргах боломж нөхцөл улам муудсан учир чөлөөтэй ажиллах гэдэг хуучин үзэл санаа нэгэнт өнгөрсөн байлаа. Хүчирхэг том нэгдэл, корпорацууд засгийн газарт санаа зоригоо тулган хүлээлгэх болжээ.

	Капитализм бас шинэ, улам хэрцгий империализмын «шатандаа шилжсэн байна. Арван есдүгээр зууны хоёрдугаар хагаст аж үйлдвэр хөгжсөн гүрнүүдийн хоорондын өрсөлдөөн улам хурцадсанаас болж борлуулалтын зах зээл, түүхий эдийн эх булаг эрж хайх явдлаа тэд улам өргөжүүлжээ. Колонийн эзэнт гүрэн байгуулахын төлөө ширүүн тэмцэл дэлхий дахины хэмжээгээр хурцдан өрнөж байв. Азид, тухайлбал Энэтхэг, Хятад, Дорнодын Энэтхэг ба Перст юу болж байсан тухай би чамд нэлээд дэлгэрэнгүй бичсэн билээ. Европын гүрнүүд Африк руу сохор элээ мэт дайран орж, түүнийг хоорондоо хуваан авчээ. Тэнд Англи мөн л хамгийн ихийг авсан, тухайлбал: умард талаар нь Египетийг, Африкийн дорно, өмнө, умардад байх ихээхэн хэмжээний нутаг дэвсгэрийг булаан авсан байв. Франц ч гэсэн их хэмжээний нутаг авчээ. Итали тэр олзыг хуваахад оролцохыг үнэхээр хүссэн боловч гэнэт гай дайрч Абиссинаас маш хүчтэй цохилт авсан нь нийтийн гайхал төрүүлжээ. Герман зохих хувиа авсан боловч түүндээ сэтгэл ханалгүй үлджээ. Империализм шуугиан тарьж, айлган сүрдүүлж, булаан эзэлж, газар сайгүй зэрлэг балмад авирлаж байлаа. Британийн империализмын мэдээжийн яруу найрагч Редьярд Киплинг «цагаан арьст хүний дарлалыг» магтан дуулж байлаа. Франц соёлжуулах үүрэг гүйцэтгэсэн гэж францууд ярьцгааж байв. Германууд өөрийнхөө соёлыг дэлгэрүүлэх ёстой байсан нь мэдээж хэрэг. Яахаасаа ч буцахыг байсан тэр бүх соёлжуулагчид, бусад ард түмнийг хүмүүжүүлж, дарах ажлыг сэдэгчид тийнхүү улаан арьстан хүний ч, шар арьстан хүний ч, хар арьстан хүний ч нуруун дээр авиран гарч байлаа. Харин хар арьстан хүний дарамтыг л магтан дуулдаг хүн гэж байхгүй байв.

	Тэр бүх улайран өрсөлдөгч империалистуудын хувьд энэ дэлхий багадаж байжээ. Зах зээл булаан авах гэсэн капитализмын шунахай эрмэлзэл бүх орныг гасалган зовоож, тэд хоорондоо үе үе мөргөлдөг байв. Англи, Франц хоёр хэд хэдэн удаа дайтахад хүрч байв. Гэвч англи, германы аж үйлдвэрийн хооронд л чухам жинхэнэ эрх ашгийн мөргөлдөөн болж байв. Герман аж үйлдвэр ба хөлөг онгоцны хөгжлөөр Английг гүйцэн түрүүлж, бүх зах зээл дээр түүний давуу байдалтай арсалдан байлаа. Гэвч дэлхий дээрх хамаг сайн газрыг Англи булаан авсан нь Германд нэгэнт тодорхой болжээ. Тийм учраас омог бардам гэдгэр зантай, бусад үндэстэн өөрт нь чөлөөтэй тонгочих боломж өгөхгүй байгаад уурсан бухимдсан Герман улс тэдэнтэй том тэмцэл хийхээр шаргуу бэлтгэх болжээ. Европ дахин нийтээрээ дайнд бэлтгэж, арми, флотоо нэмэгдүүлж байлаа. Янз бүрийн гүрнүүд хоорондоо сэм сүлбэлдэж байснаа сүүлдээ бие биеийн өөдөөс сөрсөн дайсагнасан хоёр зэвсэгт талцал бий болсон нь; Герман, Австри, Италийн Гурвын холбоо, Франц, Оросын Хоёрын холбоо, энэ холбоонд Англи нууцаар нэгдсэн байв.

	Тэр үед зууны эцсээр Англи Өмнөд Африкт жижиг дайн хийсээр байсан юм. 1899 онд Трансваалийн бүгд найрамдах Бура улсад алт нээгдсэнээс болж уг дайн үүсжээ. Бурачууд гурван жилийн турш европын голлох гүрнүүдийн эсрэг зориг баатарлагаар тулалдсан юм. Тэд бут цохигдож арга буюу ялагдсанаа хүлээжээ. Гэвч төдхөн англичууд (тэр үед либерал нам засгийн эрх барьж байв) ухаалаг, сайн санаа гаргаж, саяхан дайсан байсан улсдаа бүрэн биеэ даасан эрх олгожээ. Түүнээс хойш нэг их удалгүй Өмнөд Африк нийтээрээ Британийн эзэнт улсын эрх чөлөөт доминион болжээ.

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

